Любовь ТИХОНОВА
АСЬМЕ ВАКЫТЫСЬ ГЕРОЙ
200 ар ортчыса но, М. Лермонтов пӧламы
Нылпи элькун библиотекаын «Под бременем сомнений и страстей» адӟытон усьтӥськиз, ӟуч кылбурчилэн Михаил Лермонтовлэн вордскемез дырысен 200 ар тырмонлы сйзьыса. Сое радъяз Национальной библиотека.
Михаил Лермонтов вордӥськиз 1814-тӥ арын 15-тӥ октябре Москваын. Пичи дырыз Пенза губерниысь Тарханы черкогуртын песянаез дорын ортчиз. 1830-тӥ–1832-тӥ аръёсы дышетскиз Москваысь университетын. 1934-тӥ арын йылпумъяз Санкт-Петербургысь гвардейской школаез. Александр Пушкин улонысь кошкем бере, 1837-тӥ арын, «Смерть поэта» кылбурзэ гожтӥз. Со понна кылбурчиез Кавказэ армие келязы. 27 аресаз мынӥсь Михаил Лермонтов 1841-тӥ арын Пятигорскын дуэльын бырыны шедиз. Сое та городэ ик ватӥзы. Ар ортчыса, песянаез лысьӧмзэ Тарханы черкогуртэ вайыны косӥз.

19-тӥ даурысь классиклэн биографиеныз тодматскем сяна, адӟытонын Лермонтовлэсь трос книгаоссэ но со сярысь потэм ужъёсты кие кутылыны луэ.

Кылсярысь, удмурт калыклы бадӟым кузьым лэсьтӥз Москваысь профессор Николай Витрук – Михаил Лермонтовлэсь кылбуръёссэ, пӧртэм авторъёслэсь берыктэмъёссэс огинэ люкаса, 2008-тӥ арын «Удмуртия» издательствоын «М. Ю. Лермонтов. Быръем произведениос» книга поттӥз.

Классиклэн лэчыт, мур пуштросъем поэмаосыз, прозаез пумысен вераськиз Удмурт кун университетысь ӟуч филологияя кафедраысь доцент Татьяна Зверева. Асьмеос, покчи классъёсын дышетскыкумы, «Бородино» кылбурзэ наизусть дышетӥськом, собере мукет произведениосыз борды выжиськом. «Демон», «Мцыри», «Кавказский пленник» поэмаосыз, вордскем шаерез яратон сярысь кылбуръёсыз, «Герой нашего времени» романэз, «Маскарад» драмаез пыраклы сюлэмъёсамы кылё. Михаил Лермонтов котькуд кылбурезлы ачиз суредъёс лэсьтэ вылэм.

Ужрадын чузъяськизы Михаил Лермонтовлэн, ӟуч кылын сяна, итальян, немец, удмурт кылъёсы берыктэм кылбуръёсыз. Соосты нылпиос но библиотекаын ужасьёс лыдӟизы. Украинаысь вуэм куно Наталья Спачко Михаил Лермонтовлэн кылъёсызъя гожтэм романсъёсты гитара шудэм улсын быдэстӥз, кылсярысь, «Выхожу один я на дорогу» кырӟанэз.

Михаил Лермонтов туж вакчи улонэз ке но улӥз, произведениосыз дауръёсын кылизы. Лермонтовлэн творчествояз огинэ пунӥськыса кошко мистика но Инмарлы оскон, романтика но реализм. Кылбурчи улон сюрессэ азьлапал шӧдэ, кулон нуналзэ но чассэ тодыса улэ. Жаляса верано, одӥг юбилейзэ но Михаил Лермонтовлэсь тыро-пыдо ортчытыны ӧз кылды на. Вордскемез дырысен 100 ар тырмон вакытэ – 1914-тӥ арын – Нырысетӥ мировой война кутскиз, кулэмез дырысен 100 ар дыръя – Быдӟым Отечественной война. Туэ но улон шукыръяське...
